1874 Suðurnesjaanáll: Frá nýári og allt fram undir páska mátti heita mestu hörkur og einhver harðasti vetur, sem lengi hafði komið, og gekk svo yfir allt land. Urðu sjógæftir eftir því stirðar, en ekki urðu þó slysfarir. Gengu oft útsynningar með brimi og sjó. ... Þann 14. apríl gerði mesta ofsaveður á landsunnan með sjávarólgu, og voru skip þá á sjó. Urðu þær slysfarir á Miðnesi, að fjórir bátar fórust með 8 manns, er drukknuðu og rak engan þeirra upp, en fjögramannafar frá Býjaskerjum hrakti inn á Álftanes og komust menn af, þó að engin líkindi væru fyrir manna sjónum, að nokkurt skip mundi fá afborið veðrið og sjávarganginn ... . – Þann 15. sama mánaðar, drukknuðu menn frá Auðnum, er fóru frá Keflavík. Nokkru seinna barst skipi á í Krókós, en mönnum var bjargað. ... Grasvöxtur var þetta sumar í besta lagi og nýting hin bezta. ... Haustveðrátta allt til ársloka ágæt.     

Árbók Reykjavíkur: Vetur frá nýári var einhver hinn harðasti og kaldasti. Var hann því af sumum kallaður “svellaveturinn mikli” en af öðrum “Hreggviður stóri”. Viku af nýári brá til hríða og illviðra. Kingdi niður miklum snjó og voru frosthörkur ákaflega miklar. Dagana 11.-12. janúar gengu stórhríðar með ofsalegum stormum og grimmdargaddi (-18° R. [-12.5°C] í Rvík!).  Hélzt þessi óblíða veðráttunnar að mestu alla þrjá fyrstu mánuði ársins, þótt blota gerði á milli dag og dag. Einmánuður varð nokkru mildari, en 14.-17. apríl gengu ofsaveður mikil sunnanlands, sem olli mannskaða og skemdum. Um sumarmál kom bloti. En vorið var kalt og næðingasamt og varð því grasvöxtur lítill, en ágæt nýting um sumarið bætti mjög úr. Haustið var illviðrasamt, sífeldir umhleypingar, en sjaldan mikil frost.  ... Fallbyssuskothríð hafði aldrei heyrzt í höfuðstaðnum önnur eins og daginn – 30. júní – er konungur skein hér á land, í hálfgerðu dumbungsveðri með úrkomu öðru hvoru, sem þó breyttist er leið á daginn, svo að sól gat skinið yfir bæinn, alskrýddan dannebrogs-fánum, svo að segja á hverju húsi. ... Aðalhátíðin var haldin kl. 4 [sunnudaginn 2. ágúst] á Öskjuhlíðar-kollinum ... Því miður hvessti mjög er leið á daginn og gjörði allmikið moldrok.          

1875 Suðurnesjaanáll: Þetta ár til enda mátti heita árgæzka til lands og sjávar og muna menn ekki jafn blíða veðráttu, sem hélst allan veturinn frá nýári, og þó enn fremur frá vetrarkomu til ársloka. Þá segja mátti, að aldrei kæmi frost né fjúk, en stormasöm var þá heldur veðrátta, stirðar gæftir og tregt fiskirí.. Aftur á móti voru bzstu gæftir alla vetrarmánuðina ....  Vorið var votviðrasamt, grasvöxtur í meðallagi, allgóð nýting. ... Um Jónsmessuleytið lögðu menn héðan úr Leiru til kaupavinnu upp í Borgarfjörð. Var skipið of lítið og of hlaðið af fólki og háfermi. Drukknuðu 7 manns, voru þar af 2 kvenmenn. ... Í hitt skiptið fórst skip frá Litla-Hólmi. Það kom úr beituferð 15. október um haustið. Var ofhlaðið, hreppti storm og stórsjó. Komst upp udnir Hólmsberg og sökk þar með beitufarminn.  

Árbók Reykjavíkur: Veðráttufar hér á landi alt þetta ár var svo ágætt, að fróðir menn álitu það eitthvert hið bezta, sem verið hefði alla öldina, nokkurn veginn jafnmilt alt árið, veturinn þó fyrir sitt leyti mildastur. Í sjávarsveitum á Suðurlandi taldist mönnum, að komið hefðu einir 8 frostdagar á vetrinum frá nýári. Vorið var að sínu leyti kaldasta árstíðin. Sumarið milt og hægviðrasamt víðast, hér syðra oft molluveður, þerrilítið, þótt aldrei rigndi mikið. Haustið var óvenju-milt alt til ársloka. Heyskapur lánaðist vel, því að þótt þerrilítið væri á köflum, nýttist heyskapur yfirleitt vel. ... Annars varð ár þetta alltilfinnanlegt eldgosaár fyrir norðausturhluta landsins (einkum í Dyngjufjöllum (Askja) og á Mývatnsöræfum. Reykjavík hafði lítið af þessum ógnum eldgosa og öskufalls að segja. Stöku sinnum sá að vísu eldrauðan bjarma á norðausturhimni og nokkrum sinnum varð vart lítilsháttar öskufalls. 

